
ՀՀ կառավարության աշխատակազմի             
ղեկավար-նախարար                                 

պարոն Դավիթ Հարությունյանին

Հարգելի պարոն Հարությունյան

Ի կատարումն ՀՀ վարչապետի` ս.թ. հուլիսի 23-ի թիվ 02/12.10/12690-15 հանձնարարականի` «Հայաստանի Հանարապետության կառավարության և Հարավաֆրիկյան Հանրապետության կառավարության միջև ներդրումների խրախուսման և փոխադարձ պաշտպանության մասին» համաձայնագրի նախագծի (այսուհետ՝ Նախագիծ) վերաբերյալ հայտնում ենք հետևյալը.


1. Առաջարկում ենք սահմանել Նախագծի 1-ին հոդվածի 1-ին մասի «գ» կետում կիրառվող «տեխնիկական գործընթաց» հասկացությունը:


2. Նախագծի 1-ին հոդվածի 2-րդ մասի (ա) կետի համաձայն` «Պայմանավորվող կողմի պետության քաղաքացի կամ իրավաբանական անձ, որն ունի ներդրում կատարելու մտադրություն, կատարում կամ կատարել է ներդրում մյուս Պայմանավորվող կողմի պետության տարածքում, նշելով, սակայն, որ այն ֆիզիկական անձն, որն ունի երկրորդ քաղաքացիությունը, պետք է իր հիմնական քաղաքացիությամբ համարվի Պայմանավորվող կողմի քաղաքացի»: Այդ կապակցությամբ, գտնում ենք, որ «հիմնական քաղաքացիություն» հասկացությունը, որպես այդպիսին բացակայում է: ՈՒշադրություն ենք հրավիրում նաև այն հանգամանքի վրա, որ «Պետությունների և այլ պետությունների քաղաքացիների միջև ներդրումային վեճերի լուծման մասին» կոնվենցիայի 25-րդ հոդվածի 2-րդ մասի «ա» կետի համաձայն` ««Պայմանավորվող մեկ այլ պետության քաղաքացի» հասկացությունը նշանակում է ցանկացած ֆիզիկական անձ, որը վեճի մասնակից Պետությունից զատ ունի մեկ այլ Պայմանավորվող պետության քաղաքացիություն այն օրվա դրությամբ, որի դրությամբ կողմերը համաձայնում են տվյալ վեճը ներկայացնել հաշտեցման կամ արբիտրաժի, ինչպես նաև այն օրվա դրությամբ, որի դրությամբ դիմումը գրանցվել է 28-րդ հոդվածի 3-րդ կետի կամ 36-րդ հոդվածի 3-րդ կետի համաձայն, սակայն չի ներառում այն անձանց, ովքեր այդ օրերից որևէ մեկի դրությամբ ունեցել են նաև վեճին մասնակից Պայմանավորվող պետության քաղաքացիություն»:


3. Նախագծի 1-ին հոդվածի 6-րդ մասի (ա) կետի համաձայն` Հայաստանի Հանրապետության համար «Տարածք» տերմինը նշանակում է` Հայաստանի Հանրապետության հողային տարածքը, տարածքային ջրերը և օդային տարածքը, որոնց նկատմամբ Հայաստանի Հանրապետությունն ունի ինքնիշխան իրավունքներ և իրավասություն, համաձայն գործող ազգային օրենքների և միջազգային իրավունքի: Այդ կապակցությամբ, հայտնում ենք, որ «Ծովային իրավունքի մասին» ՄԱԿ-ի 1958թ. կոնվենցիայի 3-րդ հոդվածի համաձայն` պետության ինքնիշխանությունը տարածվում է տարածքային ծովի վրա` 12 մղոն լայնությամբ, մինչդեռ ՀՀ-ն տարածքային ծով չունի: 

Առաջարկում ենք վերոնշյալ դրույթում «տարածքային ջրերը» բառերը փոխարինել «ներքին ջրերը» բառերով:


4. Առաջարկում ենք քննարկել Նախագծի 3-րդ հոդվածի 4-րդ մասի նպատակահարմարության հարցը: Վերոնշյալ դրույթը տարընթերցումների տեղիք է տալիս, և պարզ չէ, թե ինչու մեկ պետությունը սույն դրույթի ուժով պարտավորվում է ստանձնել այլ պետության` երրորդ կողմի հանդեպ ունեցած պարտավորությունները: 


5. Նախագծի 1-ին հոդվածի 8-րդ մասի համաձայն` ««Առանց հետաձգման» տերմինը նշանակում է այնպիսի ժամանակահատված, որը սովորաբար պահանջվում է փոխանցում իրականացնելու նպատակով անհրաժեշտ ձևակերպումները ավարտելու համար: Այս ժամանակահատվածը կսկսվի փոխանցման համար դիմումը ստանալու օրվանից և չի կարող գերազանցել մեկ ամիսը»: Նախագծի 4-րդ հոդվածի 2-րդ մասի համաձայն` զինված ուժերի կամ իշխանությունների կողմից նրանց ներդրումների կամ դրանց մի մասի բռնագրավման կամ զինված ուժերի կամ իշխանությունների կողմից, ռազմական գործողություններով չպայմանավորված կամ իրադրության անհրաժեշտությունից չբխող, նրանց ներդրման կամ դրա մի մասի ոչնչացման, պատճառներով, մյուս պետության ներդրողները պետք է ստանան վերականգնում կամ համարժեք նախնական փոխհատուցում, որը կլինի ոչ պակաս բարենպաստ քան այն, որը կտրամադրվի մյուս Պայմանավորվող Կողմի ներդրողին կամ որևէ երրորդ պետության ներդրողին նույնանման պայմաններում: Այդպիսի վճարումները  կլինեն ազատ փոխարկելի արժույթով, առանց հետաձգման: Այս կապակցությամբ առաջարկում ենք Նախագծի 4-րդ հոդվածի 2-րդ մասում սահմանել վճարումների իրականացման ավելի ողջամիտ ժամկետ, քանի որ վերոնշյալ իրավիճակներում օբյեկտիվ պատճառներից ելնելով վճարումների իրականացումը մեկ ամսվա ընթացքում կարող է և հնարավոր չլինել:


6. Նախագծի 8-րդ հոդվածի 3-րդ մասի առաջին պարբերությունը, ըստ էության ուղղված է արբիտրաժային դատարանի կողմից իրավունքի աղբյուրների կիրառման հաջորդականության սահմանմանը, ինչը վերոնշյալ դրույթի ներկայիս խմբագրությամբ արտացոլված չէ և տարընթերցման տեղիք է տալիս: 


7. Առաջարկում ենք սահմանել Նախագծի 9-րդ հոդվածի 2-րդ մասում կիրառվող «Միջնորդ դատարան» և նույն հոդվածի 4-րդ մասում կիրառվող «Միջազգային դատարան» հասկացությունները:
  Հարգանքով`                                                             
                                                                                                       Գագիկ Խաչատրյան

Կատարող` Անի Սարգսյան
Միջազգային համագործակցության վարչություն
Հեռախոս` 011 800 319
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ


ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ


Ն  Ա  Խ  Ա  Ր  Ա  Ր





0010, Երևան, Մելիք-Ադամյան փող. 1

